
Félagslegur fjölbreytileiki samfélaga,
jafnvægi, áskoranir eða vannýtt sóknarfæri? 
Skjólbrekku, Mývatnssveit 4. nóvember 2025

Dagskrá

09:30     Morgunhressing, skráning og afhending ráðstefnugagna

10:00     Setning: Sigríður Elín Þórðardóttir, forstöðumaður þróunarsviðs Byggðastofnunar.
                  Ávarp ráðherra Eyjólfur Ármannsson, innviðaráðherra.                  
                  Lýðfræði-íbúaþróun  Þorkell Stefánsson, sérfræðingur á þróunarsviði
                  Byggðastofnunar.
                 
10:35     Migrants diversity in rural communities: experiences, inclusion, challenges and
                  opportunities  Pamela Innes, dósent í mannfræði við University of Wyoming, USA. 
                 Vettvangur samsköpunar: Hlutverk menningarstofnana í inngildingu innflytjenda
                 Lara Wilhelmine Hoffmann, nýdoktor á menntavísindasviði Háskóla Íslands  og
                 sérfræðingur hjá RHA Rannsóknamiðstöð HA.. 

11:00     Hlé

11:15      Hvað hjálpar innflytjanda? Hagnýt rannsókn byggð á reynslu innflytjenda í
                  Norðurþingi  Lilja Berglind Rögnvaldsdóttir og Ingibjörg Benediktsdóttir, 
                 verkefnastjórar hjá Þekkingarneti Þingeyinga.
                 Innflytjendur og samfélagið – samvinna sem skiptir máli  Arnheiður Rán Almarsdóttir, 
                 verkefnastjóri hjá SSNE og Lilja Sif Magnúsdóttir, verkefnastjóri hjá Austurbrú.
                 Kynjuð upplifun jafnréttis í íslenskum byggðarlögum  Dr. Gréta Bergrún
                 Jóhannesdóttir, sérfræðingur hjá Rannsóknasetri í byggða- og sveitarstjórnarmálum
                 við Háskólann á Bifröst 
 
12:00    Hádegisverður

13:00    Þverfræðileg samvinna í heilbrigðisþjónustu: Lykillinn að sjálfbærri þjónustu í
                 dreifbýli  Dr. Jón Grétar Sigurjónsson, kennsluforseti Landbúnaðarháskóla Íslands og
                 Dr. Sigrún Sunna Skúladóttir, lektor við hjúkrunar- og ljósmóðurfræðideild Háskóla
                 Íslands.

Félagslegur fjölbreytileiki samfélaga,
jafnvægi, áskoranir eða vannýtt sóknarfæri? 
Skjólbrekku, Mývatnssveit 4. nóvember 2025

Dagskrá

13:00     Er líðan innflytjenda og ánægja þeirra með búsetu sína hérlendis að einhverju leyti
                   háð því hvar þeir búa og stöðu þeirra á vinnumarkaði? Dr. Vífill Karlsson, prófessor og
                  forstöðumaður Rannsóknaseturs í byggða- og sveitarstjórnarmálum við Háskólann á  
                  Bifröst. Prófessor við Háskólann á Akureyri. Fagstjóri og ráðgjafi hjá Samtökum
                  sveitarfélaga á Vesturlandi.

                  Fjölbreytni og mikilvægi erlends starfsfólks í ferðaþjónustu fyrir byggðir landsins:
                   Magnfríður Birnu Júlíusdóttir, lektor í landfræði og Íris Hrund Halldórsdóttir
                  doktorsnemi í landfræði við Háskóla Íslands.
                  Nærþjónusta við innflytjendur: Fræðsla, ráðgjöf og samráð  Belinda Karlsdóttir,
                  verkefnastjóri í málefnum innflytjenda hjá fjölmenningarsviði Vinnumálastofnunar.
                 
14:00    Hlé                

14:15     MEMM-menntun, móttaka, menning, samhæfing og samvinna í málefnum barna
                  með fjölbreyttan tungumála- og menningarbakgrunn  Fríða Bjarney Jónsdóttir,
                 samhæfingarstjóri MEMM hjá mennta- og barnamálaráðuneytinu.
                 Gervigreind og byggðaþróun: Áskoranir og sóknarfæri landsbyggðanna   Dr. Þóroddur
                 Bjarnason, prófessor í félagsfræði við Háskóla Íslands.
                 HeimaHöfn - ungt fólk og efling byggða  Eyrún Fríða Árnadóttir, verkefnastjóri
                 HeimaHafnar hjá Nýheimum þekkingarsetri.

15:00    Háskólar sem undirstaða félagslegs fjölbreytileika og áhrif breytinga háskólakerfisins
                  Dr. Eyjólfur Guðmundsson, hagfræðingur og fyrrverandi rektor Háskólans á Akureyri.       
                 Nauðsyn Rannsóknastofnunar í innflytjendamálum  Dr. Birgir Guðmundsson,
                 prófessor við Háskólann á Akureyri.
                 Hvernig fáum við fjölbreyttari sjónarmið í sveitarstjórnir á Íslandi? Bryndís Elfa
                 Valdemarsdóttir og Anna Lilja Björnsdóttir, sérfræðingar hjá Jafnréttisstofu.

Byggðaráðstefnan 
4. nóvember 2025

Lýðfræði - íbúaþróun
Þorkell Stefánsson, sérfræðingur á þróunarsviði Byggðastofnunar

Meðal hlutverka Byggðastofnunar er að fylgjast með þróun byggðar í landinu
með gagnasöfnun og rannsóknum. Stofnunin birtir upplýsingar um
íbúasamsetningu á Íslandi í nokkrum mælaborðum á vefnum, þar á meðal er
mannfjöldaspá eftir svæðum og íbúar landsins eftir ríkisfangi.
Eitt af viðfangsefnum landsbyggðanna er öldrun samfélaga. Fæðingartíðni
hefur verið undir viðhaldsmörkum í fjölda ára, meðalaldur hækkað hratt og
aldurstré Íslendinga farið að líkjast rekaviðardrumbi. Íbúar á vinnualdri þurfa
að standa sig enn betur svo að kerfi samfélagsins virki fyrir alla íbúana - eða fá
liðsauka.

Byggðaráðstefnan 
4. nóvember 2025

Migrant diversity in rural communities: experiences,
inclusion, challenges and opportunities
Pamela Innes, Dósent í mannfræði University of Wyoming, USA

A recently conducted social science research project, Immigration to Rural
Iceland, examined the effects of people moving into rural communities both
from abroad and domestically. The researchers lived for three months in
communities in five regions of Iceland and conducted interviews with
incomers of international and domestic origin, as well as with long-term
residents. These interviews and observational data show that there is diversity
within the immigrant population, not only in terms of national origin, but also in
how various groups relate to each other and to the local population.
Experiences in integrating and forming social networks vary from location to
location, demonstrating that there is diversity in the challenges and
opportunities available to those moving to the countryside. We will present
findings from the project and offer suggestions for addressing some of the
problematic issues that emerged.

Vettvangur samsköpunar: Hlutverk menningarstofnana í
inngildingu innflytjenda
Dr. Lara Wilhelmine Hoffmann, nýdoktor á menntavísindasviði
Háskóla Íslands og sérfræðingur hjá RHA Rannsóknamiðstöð HA

Á síðustu árum hefur Ísland upplifað mikla og hraða aukningu innflytjenda, og
samfélög eru í stöðugri þróun. Í hverju samfélagi er þörf á stöðum þar sem fólk
getur mætt til að takast á við breytt samfélagsástand og fjölbreytni í
íbúasamsetningu. Á hvaða stöðum getum við eytt stundum saman og verið
meðal fólks? Er munur á þessum stöðum í þéttbýli og dreifbýli? Hvernig getur
skapandi aðferðafræði virkjað samfélagsrými svo fólk úr öllum áttum geti
mætt?
Vettvangur samsköpunar var samstarfsverkefni bókasafna og menningarsetra
um allt land þar sem farið var í hringferð um landið og mismunandi form
samfélagsrýma voru rannsökuð. Stoppað var á bókasöfnum, listasöfnum,
menningarsetrum og ,,artist residencies” í dreifbýli og þéttbýli. Á hverjum stað
voru viðburðir og vinnustofur þar sem skapandi aðferðir leggja grunninn að því
að þróa færni til að tengjast og verða hluti af samfélagi. Verkefnið auðveldar
þátttakendum að endurhugsa tengingar milli fólks, vinna gegn jaðarsetningu og
efla borgaralega þátttöku þvert á samfélög um landið allt.
Frumkvæði að verkefninu eiga Anna Wojtyńska, Dögg Sigmarsdóttir og Lara
Hoffmann. Verkefnið er styrkt af Bókasafnasjóði og Byggðarannsóknasjóði.

Hvað hjálpar innflytjanda? Hagnýt rannsókn byggð á
reynslu innflytjenda í Norðurþingi
Lilja Berglind Rögnvaldsdóttir og Ingibjörg Benediktsdóttir,
verkefnastjórar hjá Þekkingarneti Þingeyinga

Þekkingarnet Þingeyinga er miðstöð símenntunar, rannsókna,
háskólanámsþjónustu og nýsköpunar. Stofnunin er staðsett á víðfeðmu
landssvæði í Þingeyjarsýslum með höfuðaðsetur á Húsavík. Frá stofnun hefur
Þekkingarnetið unnið markvisst að því að tengja saman fræðilega og hagnýta
þekkingu á byggðaþróun til að stuðla að sjálfbærri þróun byggðar.
Nýverið fékk stofnunin styrk frá Þróunarsjóði Innflytjendamála til að vinna að
eigindlegri rannsókn sem byggir á reynslu og upplifun innflytjenda í Norðurþingi.
Rannsóknin er hagnýt og unnin með það að markmiði að varpa ljósi á stöðu
þessa ört vaxandi hóps og skapa betri forsendur fyrir sveitarfélög og stofnanir
til að mæta þörfum hans á markvissan hátt.
Verkefnið byggist á 30 viðtölum við innflytjendur af ólíkum upruna sem hafa
sest að í Norðurþingi. Í viðtölunum var leitað eftir upplifun þeirra af daglegu lífi,
aðgengi að þjónustu og þátttöku í atvinnulífi og menningu. Einnig var spurt um
hindranir sem þeir mæta og stuðningskerfi sem hafa reynst gagnleg. Áhersla er
lögð á að draga fram bæði áskoranir sem tengjast félagslegri samþættingu í
sveitarfélaginu og jákvæð dæmi um lausnir sem geta nýst víðar.
Á grundvelli rannsóknarinnar verður unnið að handbók sem ætlað er að nýtist
sveitarfélögum, stofnunum og fagfólki við að þróa þjónustu og stuðning við
innflytjendur með það að markmiði að stuðla að betri samfélagslegri inngildingu.
Á ráðstefnunni munum við kynna frumniðurstöður rannsóknarinnar og draga
sérstaklega fram helstu þætti sem hafa áhrif á aðlögun og virka þátttöku
innflytjenda í samfélaginu.

Byggðaráðstefnan 
4. nóvember 2025

Innflytjendur og samfélagið - samvinna sem skiptir máli
Arnheiður Rán Almarsdóttir, verkefnastjóri hjá SSNE og Lilja Sif
Magnúsdóttir verkefnastjóri hjá Austurbrú

Á undanförnum tveimur áratugum hafa innflytjendur gegnt sífellt stærra
hlutverki í íslenskum byggðarlögum og orðið einn af mikilvægustu drifkröftum
samfélagslegra og efnahagslegra breytinga á okkar svæði. Í erindinu viljum við
fjalla um áhrif innflytjenda á félagslegan fjölbreytileika samfélaga, bæði í formi
tækifæra og áskorana. Sjónum verður beint að mannfjöldaþróun og
samsetningu samfélaga, komu innflytjenda og brottflutnings íbúa, auk þess
hvernig þessi þróun hefur mótað daglegt líf og framtíðarsýn íbúa. Að auki verður
litið til þess hvernig stóriðja á Austurlandi og Norðurlandi eystra hefur haft
afgerandi áhrif á þessa þróun.
Erindið munum við byggja á samantekt gagna úr Sjálfbærniverkefninu á
Austurlandi og Gaumi: Sjálfbærniverkefni á Norðurlandi eystra, auk gagna frá
Hagstofu Íslands. Þá er byggt á bæði langtímavöktun og nýjustu tölum sem
varpa ljósi á þróun og stöðu mála í þessum landshlutum.
Við getum áætlað að innflytjendur hafi lagt til aukna færni og kraft í samfélagið,
en jafnframt séu áskoranir tengdar aðlögun, tungumálakennslu og félagslegri
þátttöku. Í erindinu verður bent á vannýtt sóknarfæri sem felast mögulega í
markvissari nýtingu hæfni og þekkingar innflytjenda, bæði á vinnumarkaði og í
samfélaginu í heild sinni. Með aukinni þátttöku og stuðningi getur samfélagið
notið ávinnings fjölbreytileikans í ríkari mæli. Markmið okkar væri að varpa ljósi á
áskoranir og tækifæri í breyttri mynd samfélags okkar sem er síbreytilegt.

Byggðaráðstefnan 

Kynjuð upplifun jafnréttis í íslenskum byggðarlögum
Dr. Gréta Bergrún Jóhannesdóttir, sérfræðingur hjá Rannsóknasetri
í byggða- og sveitarstjórnarmálum við Háskólann á Bifröst

Upplifun fólks á stöðu kynjanna í íslensku samfélagi er mismunandi og viðhorf til
jafnréttismála sömuleiðis. Rannsóknasetur í byggða- og sveitarstjórnarmálum
spurði í mars 2025 tilviljanakenndan úrtakshóp um allt land um viðhorf þeirra til
stöðu karla og kvenna í sínu samfélagi, um þátttöku í sjálfboðaliðastarfi og
einnig hver sinnti þriðju vaktinni á heimilinu. Fyrstu niðurstöður benda til að
nokkur kynjamunur sé á upplifun af stöðu karla og kvenna, þar sem konur telja
karla hafa mun sterkari stöðu á meðan karlar hallast frekar að því að staðan sé
jöfn. Sama má segja um upplifun af verkaskiptingu þriðju vaktarinnar, þar sem
konur segjast frekar sinna þessu meira á heimilinu en karlar hallast frekar að því
að þessu sé jafnt skipt. Byggðarlögum var einnig skipt eftir stærð og verða
niðurstöður kynntar á ráðstefnunni, þar sem farið verður í upplifun karla og
kvenna af jafnrétti með tilliti til stærðar samfélags, aldurs og fleiri ráðandi þátta
sem reynast áhugaverðir.

Þverfræðileg samvinna í heilbrigðisþjónustu: Lykillinn að
sjálfbærri þjónustu í dreifbýli
Dr. Jón Grétar Sigurjónsson, kennsluforseti Landbúnaðarháskóla Íslands og
Dr. Sigrún Sunna Skúladóttir, lektor við hjúkrunar- og ljósmóðurfræðideild
Háskóla Íslands

Þverfræðileg samvinna í heilbrigðisþjónustu er lykilatriði í að mæta flóknum og
síbreytilegum þörfum, sérstaklega í dreifbýli þar sem aðgengi að sérhæfðri
þjónustu er takmarkað. Slík samvinna, þar sem heilbrigðisstarfsfólk með ólíkan
bakgrunn vinnur saman, hefur sýnt að hún eykur gæði þjónustunnar, stuðlar að
heilsueflingu og dregur úr félagslegum og landfræðilegum hindrunum. Hún
tengist einnig lægri endurinnlagnatíðni, styttri legutíma og aukinni ánægju meðal
skjólstæðinga og starfsfólks.
Við Heilbrigðisvísindasvið Háskóla Íslands hefur verið þróað námskeið þar sem
tíu heilbrigðisstéttir læra saman og þjálfast í samvinnu. Námskeiðið svarar
þörfinni fyrir aukna þverfræðilega nálgun í heilbrigðiskerfinu. Fjallað verður um
reynslu af kennslu námskeiðisins og hvernig hún getur bætt þjónustu. Einnig
verður rætt um hindranir, svo sem valdastigsskiptingu og skort á sameiginlegri
menntun. Lagt er til að stefnumótun og markviss þjálfun í samvinnu,
samskiptum og tækninýjungunum sé lykillinn að sjálfbærri heilbrigðisþjónustu í
dreifbýli - í samráði við notendur þjónustunnar.

Er líðan innflytjenda og ánægja þeirra með búsetu sína
hérlendis að einhverju leyti háð því hvar þeir búa og stöðu
þeirra á vinnumarkaði?
Dr. Vífill Karlsson, prófessor og forstöðumaður Rannsóknaseturs í byggða-
og sveitarstjórnarmálum við Háskólann á Bifröst. Prófessor við Háskólann á
Akureyri. Fagstjóri og ráðgjafi hjá Samtökum sveitarfélaga á Vesturlandi.

Frá  aldamótum hafa innflytjendur farið úr því að vera 3% af íbúum landsins í
nær 18% og sú hlutdeild eykst trúlega áfram.  Þá var atvinnuleysi innflytjenda
meira hérlendis en Íslendinga í Covid-kreppunni. Það hefur lagast eftir að
kreppunni sleppti en hvernig líður innflytjendum hér og hversu ánægðir eru þeir
með búsetuna hérlendis?
Í ágúst 2022 kom út rannsókn (Innflytjendur og staða þeirra á vinnumarkaði í
Covid-kreppu: Netslóð) þar sem greind var staða innflytjenda á vinnumarkaði á
Covid-árinu 2020. Einn mælikvarðinn var andleg líðan þeirra. Hún fólst í
greiningu á svörum við eftirfarandi spurningu: Hversu
hamingjusamur/hamingjusöm ertu í dag á skalanum 1 til 10 þegar þú horfir til
allra þátta í lífi þínu (algjörlega óhamingjusamur er 1 og gæti ekki verið meira
hamingjusamur er 10)? Í ljós kom að mikill munur var á líðan innflytjenda og
Íslendinga.  Í erindinu verður fjallað um hvort búseta og hvaða þættir á
vinnumarkaði virðist hafa áhrif á líðan þeirra og borið saman við svör Íslendinga.
Síðan þá liggja svör við sömu spurningu frá 2023. Skoðað verður hvort eitthvað
hafi breyst eftir að kreppunni létti. 
Annar mælikvarði var ánægja innflytjenda með búsetu sínu sem byggði á
svörum við eftirfarandi spurningum: ,,Telur þú almennt séð, það vera gott eða
slæmt að búa þar sem býrð?”. Svörin verða brotin til mergjar með sama hætti
og sú fyrri. Greining á svörum við henni fyrir árið 2020 er að finna í ritrýndri grein
frá 2023 (Staða innflytjenda á vinnumarkaði á krepputímum eftir
byggðamynstri og atvinnugreinum: Netslóð).

Fjölbreytni og mikilvægi erlends starfsfólks í
ferðaþjónustu fyrir byggðir landsins

Magnfríður Birnu Júlíusdóttir, lektor í landfræði og Íris Hrund Halldórsdóttir,
doktorsnemi í landfræði við Háskóla Íslands

Á árunum 2018-2020 gerðum við fyrstu kortlagningu á erlendu starfsfólki í
ferðaþjónustu eftir landshlutum á Íslandi, sem hluta af rannsókn á aðstæðum
þessa starfsfólks í ferðaþjónustu hérlendis. Viðmælendur voru starfsfólk
staðbundinna verkalýðsfélaga utan höfuðborgarsvæðisins, auk erlends
starfsfólks. Í erindinu kynnum við uppfærslu á kortlagningunni frá 2019, með
áherslu á svæðisbundna fjölgun og hvaða breytingar hafa orðið á samsetningu
þessa mikilvæga starfsfólks í hraðri uppbyggingu ferðaþjónustu í sveitum og
bæjum á flestum svæðum landsins. Við munum fylgja eftir nokkrum þemum
sem komu upp í fyrri rannsókn og snúa að þáttum sem eru áskorun ýmist fyrir
sveitarfélög, atvinnurekendur og erlenda starfsfólkið. Það eru þættir eins og
húsnæðismál, upplýsingagjöf um þjónustu og leikreglur í íslensku samfélagi, m.a.
opinbert öryggisnet fyrir þau sem þurfa aðstoð. Að mati margra viðmælanda hjá
verkalýðsfélögum lentu þau í að redda málum sem ættu í raun að vera á sviði
félagsþjónustu sveitarfélaga og jafnvel lögreglu. Hluti erlendra viðmælanda lýsti
áhuga á að setjast að á Íslandi til langframa, sem ætti að vera ákjósanleg þróun
fyrir bæði atvinnugreinina og fámennar byggðir sem sækjast eftir ungu fólki til
búsetu. 
Hvaða leiðir eru vænlegar til að styðja við lengri búsetu þessa starfsfólks?

Nærþjónusta við innflytjendur: Fræðsla, ráðgjöf og
samráð

Belinda Karlsdóttir, verkefnastjóri í málefnum innflytjenda hjá
fjölmenningarsviði Vinnumálastofnunar

Í kynningu verður farið stutt yfir verkefni verkefnisstjóra innflytjendamála hjá
Vinnumálastofnun, sem tengjast framkvæmdaáætlun í málefnum
innflytjenda. Þar verður farið nánar í þau verkefni sem tengjast byggðaáætlun
A.7: nærþjónustu við innflytjendur, framkvæmd þeirra verkefna og afurð
undanfarinna ára, áskoranir og tækifæri.

MEMM-menntun, móttaka, menning, samhæfing og
samvinna í málefnum barna með fjölbreyttan tungumála-
og menningarbakgrunn

Fríða Bjarney Jónsdóttir, samhæfingarstjóri MEMM hjá mennta- og
barnamálaráðuneytinu

MEMM er þróunarverkefni sem miðar að því að styðja við menntun og
inngildingu barna með fjölbreyttan tungumála- og menningarbakgrunn í
íslensku skóla- og frístundastarfi. Verkefnið er leitt af mennta- og
barnamálaráðuneyti og þróað í nánu samstarfi við Miðstöð menntunar- og
skólaþjónustu og Reykjavíkurborg. Hluti verkefnisins felst í að Miðja máls og
læsis þekkingarteymi frá Reykjavíkurborg gengur til liðs við MMS auk þess sem
búið er að fjölga kennsluráðgjöfum og brúarsmiðum sem veita
fræðsluyfirvöldum sveitarfélaga, kennurum, starfsfólki og foreldrum fræðslu og
ráðgjöf. Þá er víðtækt samráð og samvinna við sveitarfélög, menntastofnanir og
fagfólk á landsvísu með það að markmiði að byggja á og miðla því sem vel hefur
verið gert og stuðla þannig að samhæfingu í málaflokknum.

Gervigreind og byggðaþróun: Áskoranir og sóknarfæri
landsbyggðanna

Dr. Þóroddur Bjarnason, prófessor í félagsfræði við Háskóla Íslands

HeimaHöfn - ungt fólk og efling byggða

Eyrún Fríða Árnadóttir, verkefnastjóri HeimaHafnar hjá Nýheimum
þekkingarsetri

Búsetuval ungmenna, brottflutningur þeirra vegna náms og möguleikar á að
snúa aftur heim eru viðfangsefni sem snerta með einhverjum hætti flest
landsbyggðarsamfélög. Nýheimar þekkingarsetur hefur frá stofnun setursins
staðið fyrir fjölbreyttum rannsóknum og verkefnum þar sem sjónum hefur verið
beint að málefnum ungmenna. Viðhorfskannanir síðustu ára hafa meðal annars
falið í sér könnun á samfélagsþátttöku og upplifun ungmenna af samfélaginu,
sýn þeirra á tækifæri til náms og atvinnu og viðhorfi þeirra til búsetu og
framtíðar á staðnum.
Greint verður frá helstu niðurstöðum rannsókna setursins auk þess sem sagt
verður frá HeimaHöfn, nýju þróunarverkefni Nýheima þekkingarseturs og
Sveitarfélagsins Hornafjarðar. Verkefnið byggir á niðurstöðum setursins síðustu
ár en með verkefninu er unnið með markvissum hætti að þróun byggðar og
samfélags með ungt fólk í forgrunni. HeimaHöfn miðar að því að styrkja
samkeppnishæfni og aðdráttarafl Hornafjarðar sem framtíðarbúsetukost. Með
ólíkum verkþáttum þess er stuðlað að jákvæðri upplifun og viðhorfi ungmenna
til framtíðarinnar í Hornafirði og öflugum tengslum þeirra við samfélagið.
Verkefnið er unnið í nánu samstarfi við ungt fólk, skóla, atvinnulíf og
félagasamtök í sveitarfélaginu. Greint verður frá þemum verkefnisins, nálgun og
aðferðum sem geta verið til hagnýtingar fyrir önnur sveitarfélög á
landsbyggðinni.

Háskólar sem undirstaða félagslegs fjölbreytileika og
áhrif breytinga háskólakerfisins

Dr. Eyjólfur Guðmundsson, hagfræðingur og fyrrverandi rektor Háskólans á
Akureyri

Ísland er að stóru leyti þjóð sem byggir velferð sína á nýtingu náttúruauðlinda,
sama hvort það er fiskur, orka eða náttúran sjálf í gegnum ferðamennsku. Sú
nýting er ekki sjálfbær ef það á að ná að viðhalda velferðarstigi þjóðarinnar með
aukinni framleiðslu. Framtíðar velferð þjóðarinnar veltur á því að unnt sé að
hagnýta þekkingu með beinum hætti þannig að hugvitið verði vissulega í askana
látið. Og til að byggja upp öflug samfélög á landinu öllu, frekar en eingöngu á
höfuðborgarsvæðinu, verður að auka aðgengi að þekkingu til muna frá því sem
nú er. Aðgengi að þekkingu er aðeins eitt púsl  í mjög stórri mynd. Í þessu erindi
mun Dr. Eyjólfur Guðmundsson, fyrrverandi rektor Háskólans á Akureyri, fjalla
um mikilvægi háskólasamfélaga sem grunn að félagslegum fjölbreytileika borga,
bæja og byggðasvæða þar sem sá mannauður sem fylgir háskólum styrkir
samfélögin í heild sinni. Sú mikla tæknibylting sem nú er hafin mun breyta því
hvað telst verðmæt þekking og hvernig best verður að búa til nýja þekkingu og
hagnýta þær nýjungar samfélaginu til góða.
Hvernig á samfélagið að bregðast við þegar mikið af þeirri þekkingu sem háskólar
bjóða er hægt að nálgast rafrænt? Eru háskólar sem stofnanir kannski úreldar?
Hvernig tryggjum við að vel menntaðir einstaklingar sjái tækifæri í dreifaðri
byggðum landsins frekar en að safnast á sama punktinn? Í erindinu verður reynt
að varpa ljósi á þessar skoðanir, hvaða mögulegu lausnir séu til staðar og með
hvaða hætti það væri unnt að byggja upp, og tryggja, félagslegan fjölbreytileika
um landið allt.

Nauðsyn rannsóknastofnunar í innflytjendamálum

Dr. Birgir Guðmundsson, prófessor við Háskólann á Akureyri

Í þessu erindi verður kynnt frumkvæði Hug- og félagsvísindasviðs Háskólans á
Akureyri við að koma á fót sérstakri rannsóknastofnun um innflytjendamál við
skólann.
Innflytjendarannsóknir af mismunandi toga hafa verið og eru stundaðar í
nokkrum deildum skólans og er þetta frumkvæði að sérstakri rannsóknastofnun
til komið vegna nauðsynjar þess að skrásetja og rannsaka kerfisbundið þær
samfélagsbreytingar sem vaxandi innflytjendastraumur hefur í för með sér. Í því
skyni er grundvallaratriði að geta lagt fram mikilvæga en ólíka sérfræðiþekkingu
á þessu sviði.
Þessu til viðbótar er rétt að benda á að í grænbók félgs- og
vinnumarkaðsráðuneytisins frá 2023 er bent á bagalegan skort á rannsóknum á
innflytjendamálum á Íslandi og það er síðan enn frekar hnykkt á því í ,,Samfélagi
okkar allra”, hvítbók ráðuneytisins, sem kom út á síðasta ári. Þar kemur fram að
lítið sé um rannsóknir á sviði innflytjandamála og auk þess bent á
vanfjármögnun rannsókna, notkun þeirra og miðlun upplýsinga um þær.
Hvítbókin skilgreinir þetta sem sérstakt markmið með eftirfarandi hætti: ,,Virkar
rannsóknir á sviði innflytjendamála og miðlun rannsóknarniðurstaðna.”
Í erindinu verður gerð grein fyrir tillögum að markmiðum og skipulagi
rannsóknastofnunar um innflytjendamál og undirbúningi innan HA og þeim
viðtökum sem hugmyndin hefur fengið í stjórnkerfinu.

Hvernig fáum við fjölbreyttari sjónarmið í sveitarstjórnir á
Íslandi?

Bryndís Elfa Valdemarsdóttir og Anna Lilja Björnsdóttir, sérfræðingar hjá
Jafnréttisstofu

Í erindinu er lögð áhersla á mikilvægi fjölbreyttra sjónarhorna við stjórnun
sveitarfélaga. Jafnréttisstofa kynnir gátlista sem ætlaður er til að koma að
fjölbreyttari sjónarmiðum í sveitarstjórnir á Íslandi. Markmiðið með útgáfu
gátlistans er að efla sveitarstjórnir og auka vitund um mikilvægi fjölbreyttra
sjónarmiða innan þeirra. Í tengslum við verkefnið voru tekin viðtöl og haldin
vinnustofa með þátttöku kjörinna fulltrúa. Í kjölfarið var gátlistinn þróaður
en hann er mikilvægt verkefni til að ýta undir þátttöku fólks með
fjölbreyttan bakgrunn í stjórnun sveitarfélaga.

